
V uoniam et anno praeterito , Commilitones carissimi , poetas latinos publicis scholis
vobis interpretari conati sumus , et in posterum eam lectionem identidem instaurabimus ,

non alienum a vestris studiis visum est pauca quaedam vobiscum communicare , quae

ad versus latinos recte efferendos pertineant : non illa quidem ex reconditioribus eru¬

ditionis fontibus petita , sed tamen quae non prorsus inutilia vobis fore existimabamus .

In puerili institutione , quum ad poetas latinos legendos discipuli primum sese

accingunt , ita jubentur versus recitare ut , quoties verbum aliquod vocali finiatur se¬

quensque verbum a vocali ordiatur , prior vocalis silentio opprimatur . Sic omnes

grammatici praecipiunt , quorum libris illa aetate usi estis . Neque sane improbanda

ea ratio videtur , ut quae tirones quam facillime assuefaciat ad versus latinos justo

syllabarum numero metiendos : dummodo ne quis sibi persuadeat , veteres quoque Ro¬

manos eodem modo vocales iu fine vocabulorum scriptas recitando oppressisse .

Commune fuit Graecorum atque Romanorum studium hiatus vitandi , quod studium

minus apparet in septentrionalibus linguis , quae quum omnino tum in verborum termi¬

nationibus tanta vocalium ubertate non gaudent . Et Graeci quidem ne hiatum admit¬

terent modo apostropho modo erasi utebantur , modo verbis arte collocandis id vitium

effugiebant : Romani vero elisionem vel synaloephen adhibebant . 1)

In plerisque linguis vocabula quaedam minora , eaque saepe recurrentia , extremam

vocalem , alia vocali sequente , vel abjiciunt vel saltem possunt abjicere . Eaque elisione ,

‘ ) Nam de erasi apud latinos scriptores , qualis est ita ’ st , bonu ’ st , hoc loco non attinet dicere .



cujus signum apud Graecos apostrophus est , ne Romanos quidem caruisse consentaneum

est . Dubitare enim vix potest quin in hunc modum locuti sint : Studiisqu ’ asper¬

rima belli , Siv ’ aliud , Siccin ’ ais , 2) Illuc und ’ abii , et quae sunt ejus

generis . Ceterum tam ex similitudine linguae graecae quam ex ipsa rei natura col¬

ligere licet , breves tantummodo vocales ita elisas esse . 3)

Quod vero plerique recentiores statuunt , quodque ex antiquis Marius saltem

Victorinus disertis verbis tradit ( v . C . L . Schneiden gramni . major I . 1 p . 131 . ) eam

ubique hiatui medelam esse adhibendam , ut prior vocalis prorsus opprimatur , posterior

sola audiatur , id non intelligo quomodo cuiquam veri simile fieri potuerit . Statuunt

vocalium concursu molestiam quandam auribus afferri , eamque ob causam elisionem

esse inventam : sed vereor ne remedium plus incommodi afferat quam malum ipsum

cui mederi volunt . Primum enim non semper in vitio est vocalium concursus , nimis -

que anxiam hiatus fugam Quintilianus reprehendit ( XI , 4 , 35 sq . ) , atque adeo hiulca

nonnunquarti decere fatetur . Deinde elisione illa tam asper , tam horridus nonnunquam

in optimis poetis sonus versuum efficitur , ut ne nostrae quidem aures patienter eum

tolerare possint , multo autem minus Romanorum aures , tantopere teretiores quam no¬

strae sunt , tulissent . 4)

Non opus esse credo multis exemplis multisque verbis , quibus demonstremus ,

suavitatem illam soni , qua linguae antiquae , oinnesque linguae meridionales , conspicuae

sunt , inde potissimum nasci quod in illis multo plura vocabula quam in linguis septen¬

trionalibus in vocales desinant : quas si tollis , causa simul dulcedinis tollitur .

Praeterea inter alias linguarum antiquarum virtutes ea non est ultima , quod

omnia declinationum et flexurarum genera certis quibusdam indicantur syllabis finali¬

bus , quarum pleraeque vocali continentur . Eamne igitur laudem , cui nostra lingua

- ) In illo ne interrogativo vocalis tantopere evanescere solebat , ut etiam consonanti sequente omitteretur ,
idque non apud comicos tantum poetas , sed apud Horatium quoque , ut Sat . II , 3 , 152 men ’ vivo .

5) Narratiuncula notissima , quae est apud Cic . de divin . II , 40 , fidem facit vocem Cauneas , quam
quis ficuum venditor clamitabat , ita ad aures multitudinis accidisse ac si Cave ne eas diceret :
unde sequi videtur ut etiam longa vocalis vocis n e interciderit . Sed ad omen faciendum imperfecta
quaedam soni similitudo sufficiebat : praeterea qui merces venales vicatim proclamant syllabarum
naturam pro arbitrio corrumpere solent .

'*) Recitate exempli gratia Horatii versum Sat . II , 3 , 180 jure Jurand ’ obstring ’ amb ’ uter aedilis
fueritve Praetor .



merito invideat , ut Romani sponte repudiaverint ? ut sequente vocali mal ’ dixerint

auditoribusque optionem reliquerint utrum mali an malo , malae , malum , malam ,

mala , male intelligendum esse censerent ?

Adeone eos cupide credamus aurium nescio quam delectationem sectatos esse

ut omnem perspicuitatis curam abjicerent ? Quantam enim obscuritatem , quantum

erroris ex recisis verborum terminationibus in omni oratione , in quotidiani denique

sermonis commercio , oriri necesse fuerit , nemo non videt . Si quis e . c , paterfamilias

exclamavisset : Filium optimum amisi ! ne intelligi quidem demtis verborum ter -

minationibns potuisset , utrum filii an filiae mortem lugeret : quo quid turpius in lin¬

guam latinant dici potest ? Scio equidem fuisse viros doctos qui existimarent , in poe¬

matis tantummodo recitandis ea elisione usos esse Romanos , in pedestri oratione eam

non usurpasisse . Vellem exemplis prolatis docuissent in ulla gente duplicem appel¬

landarum literarum morem obtinuisse , quorum alter poesi , alter pedestri orationi pro¬

prius esset : deinde non intelligo qui meliorem reddamus causam linguae latinae , si in

pedestrem quidem orationem tam foedam labem cadere negemus , poesin vero ea labo¬

ravisse sumamus .

Haud raro quoque fit ut in clausula sententiae vox aliqua in vocalem exeat ,

primum autem sequentis sententiae verbum a vocali incipiat , ut

— — — en ipse capellas

Protenus aeger ago : hanc etiam vix , Tityre , duco . Virg . Ecl . I , 12

— — — arrectae mentes stupefactaque corda

Iliadum . Hic una e multis <& c . Virg . Aen , V , 644

et Terentianum illud

Homo sum : humani nihil a me alienum puto .

Nuin etiam hic quis credat , vocales esse opprimendas , verba invita sententia jungenda

in hunc modum : Ili ad hinc ? an moram interponamus illam quidem , sed nihilo¬

minus loquamur II i ad , quae vox latina non est ?

Tum quid fiet in poetis scenicis ? In Trinummo Plautina versus 192 ed . Herrn , hic est :

Megaronides . Polliceor operam . Callicles . Ergo ubi eris paulo post ? Megaro -

nides . Domi .

ib . 521 . Stasimus . Ei rei argumentum dicam , Philto . Audire edepol lubot ,

